
2024a jarduera handiko urtea izan da gure erakundean, eta bizitako guztia lerro batzuetan 
laburbildu ahal izatea ez da inoiz lan erraza izan, egindako den-dena ez baita orri hauetan 
sartzen.

Gure etengabeko eraikuntzan, Baketik-ek bakearen alde lan egitearen aldeko apustua-
rekin jarraitu zuen eta erabakitasunez ekin genion espazioak, topaketak eta argitalpenak 
sortzeari. Horiekin hobeto ulertarazi nahi izan dugu emakumeek ere bakea eta elkarrizketa 
moduak eraiki dituztela indarkeriazko garaietan zehar eta giza eskubideen defendatzaileak, 
aldi berean, beren komunitateetan bakearen eta bizikidetzaren eragile aktiboak direla.

Hemen eta nazioartean egindako topaketek aukera eman digute hiri-politiketan bakeak 
duen rolean sakontzeko, edo artearen eta kulturaren garrantzian sakontzeko gatazkaren on-
dorengo egoeretan. Horretan guztian, 2024 urtea zeharkatuz,  emakume bakegileen begira-
da egon da.

Mentoretza sozialaren alde egiten jarraitzeko urtea ere izan da 2024, gizarte kohesiona-
tuago eta parte-hartzaileago baten alde irmoki laguntzeko. Gure erakundearen funtsezko 
programekin batera, aurten mentoretza soziala familien errealitatera zabaltzearen aldeko 
apustua egin dugu, eta nukleo horiei beren aniztasun osoan heldu nahi izan diegu. Gainera, 
Europako eta nazioarteko topaketetan parte hartu genuenez, giza garapeneko prozesuetan 
eta politika publikoetan mentoretzak duen funtsezko rolean eragin ahal izan genuen.

Hilabete hauek emankorrak izan dira ezagutzaren sorkuntzan, elkarbizitza, gazteriaren rola, 
emakumeen bakegintza edota gure ikastetxeetan indarkeriazko gatazkei heltzeko metodolo-
gia didaktikoak jorratzen dituzten argitalpen berriekin.

Azkenik, 2024 urteak Baketik bera indartzeko prozesuak bultzatzearen garrantzia ere go-
gorarazi digu, elkarri entzuteko espazioak sortzearen garrantzia, entitate oro izaki biziduna 
ere badelako, bertan bizi eta eraikitzen dutenek egiten duten heinean eboluzionatuz doana.

Udal-mailako bizikidetza-prozesuak koordinatzen eta errazten jarraitzen dugu, GFAren Bizikidetza 
Lantzen programaren barruan. Badira urte batzuk Baketik-ek Gipuzkoako 9 udalerritan lan egiten duela, 
elkarrizketa politiko eta herritarren prozesuetan lagunduz. Sentsibilitate guztietako partaideekin egin-
dako prozesu diskretuak dira, giza eskubideen errespetuan oinarritutako elkarbizitza eraikitzeko ados-
tasunak eraikitzen eta ekintza edo politika publikoak sortzen dutenak.

Herri horietan egin diren ekitaldi publikoen artean, Bea-
sainen hiru jardunaldi antolatu ziren kulturarekin eta me-
moriarekin lotutako jarduerekin: bi literatur solasaldi eta 
zineforuma. Lasarte-Orian, urtero bezala, Memoriaren 
Eguna egin zen (azaroaren 10ean), Herritarren Foroak 
antolatutako ekitaldi batekin, Udaleko Bizikidetza Mahai 
Politikoaren, biktimen eta herritarren parte-hartzearekin.

Elgoibarrek, ikastetxeekin batera, proiektu pedagogiko 
bat jarri zuen martxan. Proiektu hori 5 urtetan zehar ga-
ratu da Bizikidetzarako Herritarren Foroaren eskutik. Fo-
roak 12 urteko ibilbidea izan du, eta haren helburu nagusia belau-
naldi gazteei ondare bat uztea zen, hurbileko memoriari buruzko 
hezkuntza-proiektu bat barne. Herritarren foroa osatzen zuten pertsonak irakasleak ziren eta, beraz, 
Hezkuntza Sailaren araudi berria betetzen duen proiektu bat garatu ahal izan dute. Pandemia bete-
betean zegoenean jarri zen martxan proiektuaren ernamuina, eta herriko ikastetxeetako irakasleekin 
eta Udalaren babesarekin 5 urtez elkarrekin lan egin ondoren joan den apirilean pilotua gauzatu zen bi 
ikastetxeetan, DBHko 4. mailako ikasleekin.

Aurten azpimarratu nahi dugu Legazpiko memoria gunea inauguratu zela, bizikidetza eraikitzeko pro-
zesuan mugarri bat izan zena herrian. Urrian inauguratu zen, eta Herritarren Foroak motibazio politikoko 
indarkeriaren biktima diren familiekin batera egin duen prozesu errestauratiboaren berri eman zitzaien 
herritarrei bertan. Ia hiru urte iraun duen prozesua izan da, eta familiek euren herriarekin partekatu nahi 
izan zuten. (informazio gehiago eta ekitaldiaren bideoa)

2024 ekintzaz beteta egon zen Mugen Gainetik elkartearekin batera Baketik-ek aurrera eraman duen 
proiektuaren baitan: “Memoria, ikuspegi feminista lokal-global batetik, bizikidetza baketsua erai-
kitzeko tresna gisa”, Lankidetzarako Euskal Agentziaren laguntzarekin egina. Hala, uztailean aurkeztu 
zen Jone Otero Martinez (Borborka) ikerlariak egindako ikerketa: “Emakumeen parte-hartzea memo-
riaren eraikuntzan, esperientziak Euskadin eta Guatemalan”, gero Guatemalan aurkeztu zena «Feminis-
moak eta Bake Prozesuak» topaketen baitan.

Proiektu horren baitan indarkeriaren biktima izan diren emakumeekin eta Euskadiko zein Latinoame-
rikako emakume bakezale eta giza eskubideen defendatzaileekin bildu ginen, haien bizipenak ezagutu 
eta partekatzeko. Urrian, Latinoamerikako emakume horietako batzuen bisitarekin, topaketak antolatu 
ziren hango eta hemengo bakezale eta biktimen artean. Horietako batzuek EHUko ikasleei beren tes-
tigantza eman zieten hainbat Giza Liburutegitan. Ibilbide guztia amaitzeko, Aieteko Bakearen Etxean 
elkartu ziren parte-hartzaile guztiak. Horrela, bi urte iraun duen lan-prozesua amaitutzat eman genuen. 
Etorkizuneko topaketetan eta proiektuetan errepikatu ahal izatea espero dugu.

Lasarte-Oria, azaroak 10, Memoriaren Eguna

https://goierri.hitza.eus/2024/10/26/legazpiarrek-badute-elkargunea/
https://www.youtube.com/watch?v=TFIvc2ZB1fQ


Emakumeen bake-eraikuntzari begirada arretatsuagoa sustatzeko lanean, “Bizikidetza baketsua erai-
kitzeko begiradak” gida didaktikoa sortu genuen, bakeari eta bizikidetzari buruzko hezkuntzaren ar-
loan irakasleek erabiltzeko tresna. Oso aberasgarria izan da mundu osoan bakea eta giza eskubideak 
defendatzen dituzten emakume horiei guztiei lagunduz eta entzunez proiektu hau bultzatzea.

Bakea eraikitzen duten emakumeen esparruan ezagutza sortzen 
jarraituz, ekainean Iruñean aurkeztu zen ikerketa bat egin genuen: 
“Emakume Bakegileak: Emakumeek bakea eraikitzen dute”, Na-
farroako Gobernuko Memoria eta Bizikidetzarako Zuzendaritza Na-
gusiak finantzatua eta Baketik-ek Borborkarekin elkarlanean egina. 
Urte zailetan eta modu ezberdinetan bakea eraikitzen lagundu zuten 
pertsona guztiei egindako aitortza oinarri hartuta, argitalpen honek 
Nafarroan bakearen aldeko ekimenetan modu aktiboan parte hartu 
zuten emakumeak ditu ardatz, haien lana ikusarazteko.

Laugarren urtez Baketik-ek Euskadiko Gazteriaren Kontseiluarekin 
(EGK) ere kolaboratu zuen Etikasi proiektuan, gazteen artean, hezkuntza bizipen batetik, giza eskubi-
deak eta pertsonaren duintasuna sustatzeko. 2024an, Oñatiko Elkar Hezi ikastetxeko batxilergoko 
ikasleekin esperientzia berri bat sartu zen proiektuan, eta Krakoviara (Polonia) bidaiatu zuten ekainean, 
Krakovia eta Auschwitz bisitatuz giza eskubideen inguruan sentsibilizatzeko helburuarekin. Bestalde, 
urtero bezala gazte talde batek Ipar Irlandako eta hemengo giza eskubideen errealitatea ezagutzeko 
aukera izan zuen. Baketik-eko bideratzaileek prestakuntza-saioen bidez lagundu zuten prozesua. Saio 
horietan, memoriari eta giza eskubideei buruz hausnartu eta sakondu zen, eta gazte-taldearekin bidaia-
tu zuten uztailean Ipar Irlandara eta urrian Pasaiara eta Errenteriara, eta azaroan ebaluazio-saio batekin 
amaitu zen.

Baketik-ek funtsezko erakundea izaten jarraitzen du Adi-adian programa eskoletan sustatzeko, Eusko 
Jaurlaritzarekin lankidetza estuan. 2024an, hainbat ikastetxe eta unibertsitatetan egin ditugu saioak, eta 
arreta berezia jarri dugu gure rolean, biktimei beren lekukotasuna ematen eta horrek dakarren ahale-
ginean lagunduz. Aurten, 17 saio egin dira 9 ikastetxetan, eta 1065 ikasle baino gehiagorengana iritsi 
dira. Horrek agerian uzten du programa honek jasotzen duen interesa, motibazio politikoko indarkeria-
ren biktimek beren bizipenei ahotsa jartzen baitiete.

Adi-Adian programak aukera ematen digu ikastetxeekin lankidetza estuan aritzeko eta zenbait ikas-
tetxeren gabeziak edo beharrak antzemateko. Hala, orientatzeko gidoi bat sortu genuen, irakasleei 
laguntzeko ikasleak biktimekiko testigantza-saioetarako hobeto prestatzen. Era berean, gida bat sor-
tu genuen programan parte har zezaketen balizko biktima berrientzat, beren testigantza ordenatzen 
eta ikasleei zuzentzen lagun ziezaieketen. Gida hau egiteko kontuan izan behar dugu biktima bakoitza 
mundu bat dela, eta batzuentzat lagungarria dena besteentzat agian ez, baina azken urteetako espe-
rientziagatik eta horietako batzuen eskaerengatik, egiaztatu ahal izan dugu gida honek orientatu eta 

erraztu egiten diela beren testigantza prestatzen eta antolatzen 
eta saio presentzialetan segurtasun handiagoz parte hartzen. Na-
barmendu behar da 2024ean, Eusko Jaurlaritzarekin lankidetzan, 
beste bi biktima programan sartzea lortu genuela, eta datorren 
urtean parte hartzen hasiko den hirugarren batekin lan egin ge-
nuela.

2024an Bakerako Hiri Agenden eraikuntzan murgiltzeko auke-
ra ere izan genuen. Phare Territorios Globales, Kolonbiako ACPP 
eta Elankidetzaren proiektu batean parte hartu genuen, bake-kul-
tura sustatuko duten tokiko agendak eraikitzeko formulak identi-
fikatzeko. Lan horrek euskal eta kolonbiar eragileekin elkarlanean 
aritzeko aukera eman digu, hainbat mintegitan parte hartuz.

Etikasi 2024

https://baketik.org/argitalpenak/bizikidetza-baketsua-eraikitzeko-begiradak/
https://baketik.org/argitalpenak/bizikidetza-baketsua-eraikitzeko-begiradak/
https://baketik.org/argitalpenak/emakume-bakegileak-emakumeek-bakea-egiten-dute/
https://baketik.org/zergatik-hitz-egiten-da-geroz-eta-gehiago-bake-urbanoaz-20240919/


2024 urte estrategikoa izan zen Baketik-entzat ekintza sozialaren eta mentoretzaren arloan. Gure Ize-
ba Proiektu beteranoari jarraipena emateaz gain, mentoretza sozialaren proiektu berri bat jarri zen 
martxan, Home-Start Gipuzkoa: familiak eskuz esku programa.

Urtean zehar, proiektu pilotua jarri zen martxan: helburua da euren seme-alabak zaintzeko, hezteko eta 
haiekin harremanak izateko baldintza hobeetan senti daite-
zen horretarako zailtasunak dituzten gurasoak, boluntarioen 
laguntza informal eta ez-profesionalaren bidez, haurren eta 
familia-talde osoaren ongizatea bultzatuz horrela.

Programa 70eko hamarkadan Ingalaterran hasitako Home-
Start ereduan oinarritua dago eta Europako Batzordeak 
ebidentzian oinarrituta dagoela baieztatzen du. Doako eta 
isilpeko laguntza-zerbitzu bat eskaintzen du, haur txikien 
hazkuntzan esperientzia duten boluntarioen bidez egiten 
dena, eta, horregatik, familiek etapa horietan izan ditzake-
ten zailtasunak ulertu eta haiekin enpatia izan dezakete bo-
luntario horiek. Programak lantalde profesional bat du bo-
luntarioei laguntza emateko eta inplikatutako alde guztiei 
etengabeko aholkularitza eskaintzeko.

Home-Start Gipuzkoa: familiak eskuz esku ekimena Gipuzkoako Foru Aldundiarekin lankidetzan jarri da 
abian, Europar Batasuneko Next Generation funtsen finantzaketari esker, Suspertze eta Erresilientzia 
Mekanismoaren esparruan, eta beste erakunde eta instituzio batzuen finantzaketari esker, hala nola, 
Kutxa Fundazioa edo Eusko Jaurlaritza. Proiektu hau Haurren Ongizatea Aztertu eta Sustatzeko Nieru 
Elkartearekin lankidetzan garatu da, eta Oviedoko Unibertsitateko Familia eta Haurtzaroaren Ikerketa 
Taldearen (GIFI) laguntzarekin.

2024an, programa zehatz-mehatz diseinatu zen, programarako talde tekniko kualifikatu bat eratu zen, 
GFArekin (eta eragile eta profesional bideratzaile guztiekin) komunikatzeko eta lankidetzan aritzeko 
bideak ezarri ziren, eta boluntarioen poltsa bat eta familia hartzaileen beste poltsa bat osatu ziren, lehe-
nengo mentoretza-harremanak martxan jartzeko. Egindako bidearen balorazioa oso positiboa da, eta 
beraz, Baketik-ek programa 2025ean zehar jarraitu eta finkatzeko apustua egiten du.

Izeba Proiektuari dagokionez, kudeatutako kasuen kopuruak gora egiten jarraitzen du, eta horrek gi-
puzkoarren konpromiso soziala erakusten du. 2024an zehar 26 harreman berri hasi ziren, urtean zehar 
87 parekatze kudeatuz. Programako talde teknikoak harreman horien guztien jarraipena egin zuen, par-
te hartzen duten eragile guztien (boluntarioak, hezkuntza-taldeak eta gainerako solaskideak) arteko 
gertutasunean eta komunikazioan oinarrituta. Urtearen amaieran, 210 harreman baino gehiago izan 
ziren pertsona edo familia boluntarioen, tutoretzapeko adingabeen eta tutoretzapean egondako gaz-
teen artean.

Programan ohikoa denez, Izeba Topaketa ere egin zen. Oraingoan Seguran izan 
zen eta Segurako Udalaren eta Zabalduz erakundearen laguntza izan zuen. To-
paketa jendetsuan, adin txikikoek jolas kooperatiboekin eta herrian zehar egin-
dako ginkana batekin gozatu zuten egunaz; eta, gainera, esperientziak trukatze-
ko eta Izeba familiekin batera egoteko gune bat ere izan zen. Topaketari amaiera 
emateko, Segurako Baratze pilotalekuan bazkari herrikoi bat egin zen, bertara-
tutako guztiek parte hartzeko, ondo pasatzeko, ikasteko eta elkar ezagutzeko 
aukera izan zuten egun bati amaiera emateko.

Azkenik, Baketik-ek mentoretza sozialaren inguruan ezagutza eta hausnarke-
tarako espazioak sortzearen aldeko apustua egiten jarraitu zuen, sareak ehun-

duz eta beste erakunde batzuekin sinergiak sortuz eta hainbat espaziotan parte-hartzea sustatuz. Hori 
dela eta, Baketik-ek aktiboki parte hartu zuen hainbat jardunaldi eta topaketetan, hala nola, Parisen 
apirilean egindako European Mentoring Summit, Madrilen urtarrilean egindako mentoretza sozialaren 
estatu mailako jardunaldia, Bilbon maiatzean egindako Mentoretza Soziala eta Generoari buruzko jar-
dunaldia (Dones Mentores-Emakume Mentoreak, genero-indarkeriatik bizirik atera diren emakumeen 
Guerreras del Alto Deba elkarteak eta Emakundek antolatua), edo Harresiak Apurtuz-ek antolatutako 
“Esku-hartzea humanizatu” izeneko jardunaldia, Donostian azaroan egin zena, gazte migratzaileekin 
esku hartzeko dinamika profesionalekin lotutako hausnarketa-gunea.

Trafiko Sailarekin eta Eusko Jaurlaritzako Justizia Sailarekin koordinatuta, bigarren urtez bizipen-es-
perientzia artistiko bat garatzen jarraitu dugu, bereziki zaurgarriak diren eta bide-segurtasunaren 
aurkako delituengatik zigorra betetzen ari diren helduei zuzendua. Udan, sortze- eta eraldatze-
prozesu bat garatu zen espetxean pertsona horiekin, eta, 10 saio parte-hartzaileren bidez, kulturaren 
laguntzarekin egin zen prozesua. Prozesu horren baitan daude ezagutu zituzten bizi-inguruabarrei 
buruzko gogoeta, enpatia eta aldaketa. Eraldaketa-prozesu bat izan zen, eta presoek erantzukizunak 
hartzea eta haien ekintzen ondorioei buruzko kontzientziazioa lantzen ditu. Hala, lan hori eredu bihurtu 
da etorkizuneko espetxeetako esku-hartzeetan aplikatzeko eta garatzeko, zigor bat betetzen ari diren 
pertsonen garapen pertsonala eta birgizarteratzea sustatzeko helburuarekin.

2024. urtean, ekainean, Berrobiko eskolako haurrekin RE-RE-RE NATURALIZAR / BIR-BIR- BIRNATU-
RALIZATU obra estreinatu zen. Bi funtzio egin ziren, goiz eta arratsalde, udalerriko herritar guztientzat. 
Antzezlana 10 eta 12 urte bitarteko haurrei zuzenduta dago, 2030 Agenda ezagutu eta bereganatzeko, 
arte eszenikoen bitartez. Euskadiko irakasleen eta gizarte-, hezkuntza- eta kultura-eragile eta erakun-
deen artean banatu da. Gainera, Ordiziako Jakintza ikastolak antzezlana martxan jartzeko interesa 
erakutsi zuen eta ikastetxearekin elkarlana eta lehen bilerak hasi ziren.

Antzerki-forum proiektuak bultzatzen ere jarraitu dugu, hala nola “Fatiaren ahotsa”, Sahara okupa-
tuaren inguruko sentsibilizazio-ekintzak dituen programa. Nafarroako Antzoki Sarea, Nafarroako Go-
bernua eta Eusko Jaurlaritzaren Trafiko Sailaren sustapenarekin lanean jarraitu zen eskola-jazarpena, 
aniztasuna, berradiskidetzea, bizikidetza, bide-hezkuntza landu eta sorospen-omisioa prebenitzeko 
antzerki-forumeko proiektuetan hainbat probintzia eta herritan: Nafarroa (Azagra, Aranguren, Beriain, 
Castejón, Leitza, Los Arcos, Murchante, Sangüesa, Berriozar, Corella, Etxarri, Irurtzun, Ribaforada, Uhar-
te, Zangoza, Aoiz, Noain, Cintruénigo, Corella, Iruña, Burlada, Zizur, Altsasu, Valtierra, Viana, Doneztebe, 
Lodosa, Ribaforada, Aoiz) Gipuzkoa (Irun, Deba, Donostia, Errenteria, Eibar, Hernani, Orio, Urnieta, Arra-
sate, Beasain), Bizkaia (Bilbao, Ermua, Durango, Basauri, Galdakao) eta Araba (Vitoria-Gasteiz, Laudio).

GFAren Kultura Eskolako katalogoan ere parte hartu dugu “En tu piel / Zure azalean” lanarekin. Katalo-
go horretan, arteak eta kultura-ondarea ezagutzeko nerabeei zuzendutako ekimenak jasotzen eta za-
baltzen dira eta helburua da 12 eta 16 urte bitarteko gazteen artean kultura- eta arte-jarduera sustatzea.

Baketik-ek AIPAZen urteko jardunaldien antolaketan parte hartzeko eta laguntzeko aukera izan zuen 
“Bakea eraikitzeko eskubide kulturalak” ardatz hartuta. Urriaren 24an eta 25ean Pau Casals museoan 
(El Vendrell, Tarragona) egindako bi lan-egunetan, Baketik-ek hainbat mahaitan parte hartu zuen, kul-
tur eskubideen rolari buruz eta memoria tokiak bake espazio gisa jorratzeari buruz. Gainera, aparte-
ko ekintza gisa, “Eta hik zer?” antzerki-foruma aurkeztu zen, banatzen gaituenari eta batzen gaituenari 
buruzko antzerki-esperientzia.

Azkenik, Baketik-ek norbere buruarekin eta elkarrekin hobeto bizi eta hezteko pelikulen bideoteka 
elikatzen jarraitu zuen pelikula berriekin eta horietako bakoitzaren gida didaktikoekin. Zerbitzu ho-
nen pelikulak Baketik-en egoitzan daude pertsonei, taldeei edo ikastetxeei doan maileguan emateko. 
Hauek dira gehitutako izenburuak: 20.000 especies de abejas; American Son; Argentina, 1985; As bes-
tas; Cinco lobitos; No mires arriba (Don’t look up); El suplente; Encanto; Las buenas compañías; Las 
leyes de la frontera; Los tipos malos; Modelo 77; Pinocho; Las nadadoras.

https://baketik.org/bir-bir-birnaturalizatu-2030-agenda-lantzeko-antzerkia-20240312/
https://baketik.org/bir-bir-birnaturalizatu-2030-agenda-lantzeko-antzerkia-20240312/
https://www.gipuzkoa.eus/eu/web/kultura/programak/kultura-eskola
https://baketik.org/bideoteka/


Baketik-etik, Eusko Jaurlaritzarekin lankidetzan, 2030 Agenda hobeto ezagutzeko aukera eskaintzen 
jarraitu du hezkuntza, gizarte eta beste arloetako eragileei, 2030 Agenda eta bere Garapen Iraunkorre-
ko Helburuak zer diren lantzeko ikastaroen bidez. 2024an, Aldapetan (Donostia) DBHko 4. mailako tal-
deei prestakuntza eskaini zitzaien, 2030 Agendaren aplikazio praktikoari begira. Ikasleek proposamen 
sortzaileak egin zituzten GJHak sustatzeko, hala nola antzerkia, podcastak eta sare sozialak erabiliz, eta 
agendari lotutako ekintza zehatzen egutegia diseinatu zuten.

Bilboko Rekaldeberri eskolan hainbat fasetako prozesua egin zen ikastetxeko irakasleentzat. Lehenik 
eta behin, 2030 Agendari buruzko prestakuntza bat eman zen, eta, ondoren, prestakuntza praktiko bat, 
non irakasleek 2030 agenda bat sortu baitzuten beren institutuarentzat eta ikasleentzat. Bake kulturari 
eta komunikazioari buruzko online ikastaroa eta ikasitakoa kasu zehatzetan aplikatzeko aurrez aurreko 
saioa ere egin ziren.

“Gatazkak eraldatzeko sormenezko tresnak”  formaziaren saio ugari egiteko aukera izan genuen. 
Urrian prestakuntza trinkoa egin zen Gayarre antzokian, irakasleentzat, Arte Eszenikoetako profesio-
nalentzat eta, oro har, antzerkiaren prozesuetan interesa duten pertsonentzat. Prestakuntza hori bera 
eman zen Gipuzkoako eta Bizkaiko eskoletan, eskola-jantokietako eta patioetako profesionalei eta 
zaintzaileei zuzenduta. Berrikuntza gisa eta Ikertzek hala eskatuta, Baketik-ek berdinen arteko eskola 
bitartekaritzari buruzko formazioa egin zuen, Donostiako Jakintza eskolan Lehen Hezkuntzako 5. mai-
lako haurrei zuzendua. Formakuntza hori eskolaren barruko elkarbizitza planaren baitako prozesua da.

2024an, “Komunikazioa eta bitartekaritza gatazken lantze etikorako” 
online ikastaroaren bosgarren edizioa ere egin genuen. Rekaldeberri 
ikastetxeko hogei bat lagunek hartu zuten parte. Horrez gain, “Zinea 
eraldaketa sozialerako tresna didaktiko gisa” online ikastaroaren 
bigarren edizioa egin genuen (2024ko maiatza). Ikastaroa hezitzai-
leei eta gizarte-eragileei zuzenduta dago, eta zinema hausnarketa 
eta gizarte-aldaketa sustatzeko tresna pedagogiko gisa erabiltzea du 
ardatz.

Euskal Herritik kanpo, jarraipena eman zitzaion 2023an Madrilgo Sie-
rra Norte Gizarte Zerbitzuen Mankomunitateko gizarte zerbitzue-
tako profesionalekin hasitako lanari. Komunikazioari eta gatazken 
konponketari buruzko prestakuntzaren bigarren fase honetan, komu-
nikazio-tresna espezifikoetan sakondu zen, eta kasuak aztertzeko lan 
bizia egin zen, zerbitzuko profesionalen eguneroko egoera errealei 
aurre egiteko eta alternatibak planteatzeko.

GFAko Giza Eskubideen Zuzendaritzak eskatuta, “Elkarbizi Sarea”-rentzako formazio saioa egin genuen 
maiatzaren 31n, “Komunikazioa eta bitartekaritza gatazkak lantzeko” gaia jorratuz. Guztira 15 pert-
sona inguruk parte hartu zuten eta formazio saioa 5 ordukoa izan zen.

Bitartekaritza eta prozesu parte-hartzaileen errazte arloan, urrian haus-
narketa prozesu parte-hartzailea egin genuen Tolosako inauterietan 
inplikatutako eragile ezberdinekin, Udalak hala eskatuta. Helburuak 
izan ziren espazio publikoa erabiltzeko moduak identifikatzea, eragile 
bakoitzaren beharrak eta zailtasunak mahai gainean jartzea eta, elkar 
ulertzea sustatuz, inauteriak antolatzeko hobekuntzak jasotzea.

Eskubidez sarearen parte garen heinean, Baketik-ek, Bakeolarekin elkarlanean, ezagutza sortzen lagun-
du du “Giza Eskubideak Hezkuntza Ez Formalean” txostena argitaratuz. Txosten horrek 2023. urtean 
hasi zen ikerketa lana osatzen du, zeinak ikastetxeetan jartzen zuen arreta. Oraingoan, egindako lanari 
esker, Euskadi mailako hezkuntza ez-formalean Giza Eskubideen alorrean dauden beharrak eta aukerak 
identifikatu ahal izan dira. Era berean, zein arlo lantzen diren gehien, zein gutxien eta zeintzuk diren 
erabaki horien arrazoiak identifikatzen ditu.

Gipuzkoako Foru Aldundiarekin batera, Gipuzkoako Bizikidetza Erronka Berriei buruz hitz egiteko eta 
ikasteko espazioak sortzearen aldeko apustua egin genuen, maiatzaren amaieran eremuko horretako 
dozenaka profesional bildu zituen jardunaldi batean, ezagutzen goazen baina horiei heltzeko beti prest 
ez gauden errealitate berriei heltzeko.

2024. urtearen hasieran, “Gazteria, Bizikidetza eta Etorkizuna” proiektuaren dokumentala ere aur-
keztu zen. Bertan, Euskadiko 16 gaztek bizi izan duten prozesua azaltzen da, 2 urtez gaur egungo gaz-
teek bizikidetza kontzeptua hobeto ulertzea sustatu duen proiektuaren baitan. Gazteen ahotsarekin 
batera, 2024an ikerketa-prozesu hori koordinatzen dugunon lan analitikoa aurkeztu zen, “Juventud, 
Convivencia, Futuro. Un proceso de co-construcción en Euskadi” (Catarata). Gazteen topaketa horien 
emaitza da liburua, eta 2022an egindako inkesta baten bidez eta euskal eragileekin egindako elkarri-
zketa sakonen bidez lortutako datuekin osatzen da, gaur egungo bizikidetza zer den modu kolektiboan 
eraikitzeko.

https://baketik.org/txosten-berria-ggee-ak-astialdian-landuz-20241106/
https://www.youtube.com/watch?v=rRdlYGcXxhII


ARGITALPENAK 2024

EKINTZEN LABURPENA

2024

https://baketik.org/argitalpenak/emakume-bakegileak-emakumeek-bakea-egiten-dute/
https://baketik.org/argitalpenak/bizikidetza-baketsua-eraikitzeko-begiradak/
https://baketik.org/argitalpenak/juventud-convivencia-futuro/

